
Framhaldsskólinn í Vestmannaeyjum var stofnaður 1979, skólinn býður upp á fjölbreytt
bóklegt og verklegt nám og starfar samkvæmt lögum um framhaldsskóla nr. 92/2008. Skólinn

er áfangaskóli en í því felst að námsefni í einstökum greinum er skipt niður í afmarkaða
áfanga sem kenndir eru í eina námsönn og lýkur með prófi eða öðru námsmati í annarlok.

Brautskráning er í lok hverrar annar. 

Ársskýrsla 2023



Hlutverk og markmið
Framhaldsskólinn í Vestmannaeyjum starfar samkvæmt lögum um framhaldsskóla (nr. 92/2008). Lögin kveða á um að
hlutverk framhaldsskóla sé að stuðla að alhliða þroska nemenda, þannig að þeir séu vel undirbúnir til að taka virkan þátt í
jafnréttis- og lýðræðisþjóðfélagi. Skólinn undirbýr nemendur bæði fyrir störf í atvinnulífi og frekara nám. Markmiðið er að
efla ábyrgðarkennd, víðsýni, frumkvæði, sjálfstraust og umburðarlyndi nemenda, ásamt því að þjálfa þá í sjálfstæðum og
skipulögðum vinnubrögðum og gagnrýninni hugsun. Skólinn leggur einnig áherslu á að kenna nemendum að meta
menningarleg verðmæti og hvetja þá til sífelldrar þekkingarleitar.
Í nútímaþjóðfélagi er mikilvægt að nemendur geti tekist á við nýjar spurningar frekar en að hafa tilbúin svör við ákveðnum
spurningum. Framhaldsskólinn í Vestmannaeyjum hefur byggt upp umhverfi sem hvetur til skapandi hugsunar, lausnamiðaðra
vinnubragða og frjórrar hugsunar.

Markmið skólans er í  fyrsta lagi að nemendur verði, að loknu námi, virkir og ábyrgir samfélagsþegnar, vel undirbúnir fyrir
áframhaldandi nám og/eða þátttöku í atvinnulífinu. Í öðru lagi að bjóða upp á fjölbreytt og metnaðarfullt nám sem uppfyllir
þarfir nemenda og nærsamfélagsins á hverjum tíma. Í þriðja lagi að tryggja að skólaumhverfi og aðstaða fyrir nemendur og
starfsfólk sé aðlaðandi, hvetjandi og styðjandi, þannig að skólastarfið verði árangursríkt og uppbyggjandi með áherslu á
fagþekkingu, sköpunargleði og þróun.



Í stefnuskjali fyrir tímabilið 2021-2023 setur Framhaldsskólinn í
Vestmannaeyjum sér þrjú markmið sem unnið er að. 

Markmiðin varðandi kjarnastarfsemi skólans eru:  
Minnka brotthvarf nemenda 
Efla gæði bók- og starfsnáms 
Fleiri nemendur innritist á verknámsbrautir og ljúki námi. 

Til þess að ná settum markmiðum hefur skólinn farið í  fjölmargar
aðgerðir. Kennsla í byrjunaráföngum er í sífelldri endurskoðun og er rík
áhersla lögð á að rýna og vinna markvisst með vörðumat sem hefur nú
verið tvisvar á önn auk lokamats um þó nokkurn tíma með mjög góðri
reynslu. Vörðurnar gera stjórnendum og kennurum kleift að aðstoða
nemendur við að  bregðast við fyrr en ella með sérhæfðum stuðningi.  

Með þessum aðgerðum hefur okkur tekist að draga úr brottfalli. Brotthvarfið fór
upp á vorönn 2023 og mældist 7,5%.  Á haustönninni fór það aftur niður og
mældist 4,6%.  

Kennslumat sýnir að nemendur eru heilt yfir ánægðir í námi og þeim líður vel í
skólanum. 96% nemenda upplifa að þeir beri ábyrgð á eigin námi, 90% segjast
nýta tíma sinn vel og 87% gengur vel í náminu.  
Nemendur á verknámsbrautum eru 42% af heildarfjölda nemenda skólans. Ætíð
er verið að bæta við tækjakostinn og aðstöðuna.  

Stefna skólans



Varðandi rekstrarþætti skólans þá eru sett fram þrjú markmið. 

Markmiðin eru:  
Efla faglega starfshætti og stuðla að stöðugum umbótum 
Efla mannauð skólans 
Draga úr umhverfisáhrifum 

Til að ná markmiðunum setur skólinn fram aðgerðir og vörður sem fylgst er
reglulega með til að meta árangur. Skólinn tekur þátt í verkefninu Græn skref
og hefur náð að uppfylla öll fimm skrefin. Auk þess er starfsfólki boðið að velja
á milli tvenns konar samgöngusamninga sem stuðla að aukinni
umhverfisvitund. Aldrei hafa fleiri komið til vinnu með umhverfisvænum hætti.  

Stefna skólans
Í skólanum starfar öflugur hópur fagmanna sem sækir reglulega endurmenntun. Í
stofnanasamningi skólans eru ákvæði sem hvetja til símenntunar og efla
fagvitund starfsfólksins. 
Flest markmið skólans eru á áætlun, og unnið er stöðugt að þeim. Samhliða þeirri
vinnu eru einnig sett ný markmið sem styðja við áframhaldandi þróun. 



Starfsemi
Skólinn er áfangaskóli sem býður upp á fjölbreytt verk- og bóknám. Bæði styttri brautir og brautir til
starfsréttinda og stúdentsprófs. Haustið 2023 voru starfræktar 11 námsbrautir, átta verk- og
starfsnámsbrautir, starfsbraut fyrir fatlaða, framhaldsskólabrú og stúdentsprófsbraut. Á
stúdentsprófsbraut eru þrjár ólíkar námslínur auk þess sem nemendur geta stundað nám til
stúdentsprófs að loknu starfsnámi. Skólinn er virkur þátttakandi í starfi og þróun Fjarmenntaskólans og
starfrækir íþróttaakademíur í samstarfi við Íþróttabandalag Vestmannaeyja (ÍBV) og Golfklúbb
Vestmannaeyja (GV).  35 einstaklingar stunduðu nám í akademíunum á haustönn og 20 á vorönn. 

Skólinn hefur sett sér þá stefnu að hafa frumkvæði að því að styrkja formlegt samstarf við
hagsmunaaðila, þar með talið atvinnurekendur til að efla og þróa iðn- og tækninám með það að
markmiði að fleiri nemendur hefji nám og ljúki á því sviði. Skólinn er staðsettur í öflugu og rótgrónu
sjávarplássi, sem hefur mikil áhrif á starfsemi hans. Fyrirtæki bæjarins, bæði stór og smá, sýna
skólanum mikinn velvilja og veita ómetanlegan stuðning við verknám, sem er lykilþáttur í náminu.  

„Gæði eru ekki einungis aðgerð heldur venja.“ – Aristóteles



Námsframboð
Námsskipulag á framhaldsskólastigi er hannað með það að markmiði að mæta
fjölbreyttum þörfum nemenda með því að bjóða upp á fjölbreyttar námsleiðir. Framboð
náms hefur tekið miklum breytingum á síðustu árum og mikil aukning verið á framboði
náms í byggingargreinum samhliða aukinni eftirspurn. 

Námsbrautir í boði við skólann árið 2023: 
Framhaldsskólabrú (17-339-1-1) 
Grunnnám bygginga og mannvirkjagreina (17-317-3-8)
Grunnnám rafiðna (19-172-2-5) 
Múraraiðn (20-454-3-8) 
Pípulagnir (20-469-3-8)  
Sjúkraliðabraut (16-182-3-8)  
Starfsbraut (17-338-3-8 ) 
Stúdentsbraut - bóknám ( 15-82-3-6)
Vélstjórn A (17-331-2-4) 
Vélstjórn B (17-332-3-8) 
Vélstjórn C (20-334-3-8)  

Sóknarfæri skólans liggja ekki síst í því að bregðast við breyttum þörfum
samfélagsins og fólks sem vill geta stundað nám óháð búsetu, atvinnu eða af öðrum
ástæðum.  



Starfsfólk
Framhaldsskólinn í Vestmannaeyjum gerir sér ljóst að starfsmenn eru ein mikilvægasta auðlind skólans og er afar mikilvægt að sú auðlind sé bæði vel nýtt og að henni sé hlúð.
Starfsmannahópur framhaldsskólans er fjölbreyttur, vel menntaður og öflugur sem leggur sig fram við að gera góðan vinnustað betri með jákvæðni, seiglu og góðum
samskiptum. Framhaldsskólinn í Vestmannaeyjum viðheldur góðu starfsumhverfi með því að leggja reglulega fyrir árangursmælingar þar sem viðhorf starfsmanna til
mismunandi þátta eru könnuð, m.a. starfsánægju, sjálfstæðis til ákvarðanatöku, stuðnings frá stjórnendum og vinnuaðstöðu. Niðurstöður sem fást úr slíkum könnunum eru
mikilvæg tæki fyrir stjórnendur þar sem í þeim felst regluleg endurgjöf frá starfsmönnum á störf þeirra en auk þess gefa niðurstöðurnar góða mynd af upplifun starfsmannanna
sjálfra. Skólinn tekur þátt í Stofnun ársins árlega og var á árinu 2023 valin Stofnun ársins sem og Fyrirmyndarstofnun af ríkisstofnunum með færri en 40 starfsmenn.  

Mannauðurinn

„Nýsköpun greinir á milli þess sem leiðir og þess sem fylgir.“ – Steve Jobs 

Jafnlaunakerfi skólans uppfyllir kröfur jafnlaunastaðalsins ÍST 85:2012 og hlaut skólinn vottun í desember 2020. Árlega fer skólinn í viðhaldsúttektir á því kerfi. Meginmarkmið
kerfisins er að tryggja að starfsfólk óháð kyni njóti sömu launakjara fyrir sömu eða jafnverðmæt störf. Kerfið er allt skjalað í gæðahandbók skólans og þannig hefur umgjörð
verið sköpuð til að viðhalda því, tryggja stöðugar umbætur, eftirlit og viðbrögð. 

Við skólann starfa 26 kennarar í 19 stöðugildum. Þar af eru 5 stundakennarar sem eru  án kennsluréttinda en sérfræðingar í sínu fagi og fjórir leiðbeinendur. 81%  kennara
(stundakennarar ekki taldir með) eru með kennsluréttindi í þeim greinum sem þeir kenna. Kynjahlutfall kennara er jafnt og 31% kennara eru 55 ára og eldri. Að auki starfa við
skólann skólameistari og aðstoðarskólameistari báðir í fullu starfi. Náms- og starfsráðgjafi er í 70% starfshlutfalli, fjármálastjóri í 75% starfshlutfalli, umsjónarmaður fasteigna í
100% starfshlutfalli, skrifstofustjóri í 50% starfshlutfalli, forstöðumaður bókasafns í 55% starfshlutfalli, einn stuðningsfulltrúi á starfsbraut í hálfu stöðugildi og þrír ræstitæknar
sem hver um sig er í 47% starfshlutfalli. Af þessum hópi starfsfólks er einungis  10% karlkyns og aldursdreifingin þannig að 40% eru 55 ára eða eldri. 



Mannauðurinn

Nemendur
Nemendur eru stærsti hluti mannauðs skólans og líkt og starfsmannahópurinn er
nemendahópurinn fjölbreyttur og mikilvægt að sem flestir geti stundað nám við sitt hæfi. Í
Framhaldsskólanum í Vestmannaeyjum er verið að mennta einstaklinga til að takast á við
framhaldsnám sem og störf framtíðarinnar.  

Árið 2023 stunduðu að meðaltali 216 nemendur nám við skólann, 207 á vorönn og 225 á
haustönn. Hlutfallsleg skipting nemenda eftir kyni er að færast frá því að vera nokkuð jöfn
yfir í að mun fleir drengir stunda nám við skólann. Þannig var hlutfall drengja 55,6% á
vorönninni og fór upp í 63% á haustönninni. Stúlkur voru 44,4% nemenda á vorönninni en
hlutfall þeirra fór niður í 37% á haustönninni. 

Hlutfallsleg skipting nemenda á verknámsbrautum er mjög kynbundin. Á sjúkraliðabraut eru
100% nemenda kvenkyns. Á vélstjórnarbraut eru 97% nemenda karlkyns. Hinar
verknámsbrautirnar eru með 100% karlkyns nemendur. Langflestir nemendur skólans eru
frá Vestmannaeyjum og nær allir sem ljúka 10.bekk í Grunnskóla Vestmannaeyja halda námi
sínu áfram við framhaldsskólann.   



Skipting nemenda eftir brautum



Framhaldsskólinn í Vestmannaeyjum leggur áherslu á öflugt og fjölbreytt félagslíf. Nemendafélag skólans ber nafnið Nemendafélag
Framhaldsskólans í Vestmannaeyjum, skammstafað NFFÍV. Félagar eru nemendur sem greiða félagsgjöld sem greidd eru í byrjun annar.
NFFÍV hefur það hlutverk að halda utan um félagslíf skólans, keppnir innan og utan skólans sem og aðrar uppákomur. Þá er einnig
mikilvægt að nemendafélag skólans stuðli að heilbrigðu líferni án allra vímuefna og vinni markvisst að öllum nemendum líði vel í skólanum.   

Félagsstarfs nemenda árið 2023 var líflegt. Haldin voru spilakvöld, fótbolta- og handboltamót. Ásamt fjörugum uppákomum á skólatíma.
Glæsileg árshátíð var haldin í mars og er það oft toppur á vorönninni enda mikið kapp lagt í að gera viðburðinn flottari en fyrri ár.  
Nemendur skólans undirbjuggu og tóku þátt í námskynningu fyrir 9. og 10. bekkjar nemendum grunnskólans. Mikil ánægja var með þessa
kynningu sem jafnan er haldin á tveggja ára fresti.  Skólinn er Unesco skóli og var haldið upp á dag Unesco með því að styrkja
lýðræðisvitund nemenda. Forseti Íslands, Guðni Th. Jóhannesson hélt stutt ágrip og ræddi við nemendur um málefnið. Á árinu 2023 fengu
nemendur einnig mikilvæga fræðslu um geðrækt, næringu, ofbeldi í nánum samböndum, fíkefni og umferðalagabrot, svefn og fleira. 

Auk erlendra verkefna hefur verið boðið upp á áfanga sem fela í sér ferðir erlendis. Á árinu 2023 fóru nemendur í sögu til Krakow í Póllandi
ásamt kennurum og fræddust m.a. um sögu borgarinnar. Þá fór annar hópur nemenda í dönsku til Kaupmannahafnar. Þar fengu nemendur
tækifæri til að spreyta sig í dönsku, fræddust um borgina og nágrenni hennar. Fengu að sjá borgina með augum heimilislausra, heimsóttu
sögulega staði en einnig staði og viðburði sem fæstir vita af nema innfæddir. 

Almennt er þátttaka nemenda góð og ávallt þar sem nemendur skólans koma saman eru þau sjálfum sér, skólanum og samfélaginu okkar
til sóma. 

Félagasstarf nemenda



Brotthvarf
Í Framhaldsskólanum í Vestmannaeyjum hefur markvisst verið unnið að því síðustu ár að draga
úr brotthvarfi nemenda. Yfirleitt hefur þessi vinna skilað miklum árangri en núna sáum við að
meira þurfti til. Árið 2023 var brotthvarf við skólann, 7,5% á vorönn og 4,6% á haustönn.
Nemendur voru ekki að nýta sér nægilega vel þann stuðning sem í boði var á vorönninni, úr því
var bætt á haustönninni og árangurinn létt ekki á sér standa. Nemendur fengu stuðning við
heimanám og áfangaval, námsframboð var aukið, námsaðstaða bætt, samskipti efld og  
félagslíf nemenda styrkt og tæknin áfram nýtt til að efla samskipti við nemendur. Námsráðgjafi
skólans vann markvist með þeim nemendum sem voru að slaka á í náminu. Nemendum var
leiðbeint og þeir fræddir um  skuldbindingar gagnvart námi og námstækni efld.  

Allar þessar aðgerðir skiluðu sér en það er mikilvægt að nemendur nýti sér þau úrræði sem til
boða eru. Að sporna við brotthvarfi er hins vegar verkefni sem aldrei lýkur enda mikilvægt
verkefni bæði fyrir skólann og fyrir samfélagið í heild sinni. Áfram þarf að vinna markvisst að
því að finna leiðir til þess að auka skuldbindingu nemenda til náms og gera þeim kleift að ljúka
námi úr framhaldsskóla á tilskyldum tíma.  



Sjálfsmat
Sjálfsmat er hluti af lögbundinni starfsemi skólans og er verkfæri í framþróun hans. Megintilgangur
sjálfsmats er að stuðla að framgangi settra markmiða, endurskoða þau, stuðla að umbótum og vinna
þannig að með þau að þau verði hluti af starfs – og þróunaráætlunum. Nýta má sjálfsmat til að tryggja
gæði skólastarfs og efla fagmennsku starfsfólks. Skólinn er fyrir nemendur og allt skólastarf skal vera í
þeirra þágu.  

Við sjálfsmatið notar skólinn stefnumiðað árangursmat. 

„Maður málar með heilanum, ekki með höndunum“ – Michelangelo



Húsnæðismál
Skólahúsnæðið er í heild 3.172 m² og þar af eru 918 fermetrar kennslurými. Í skólanum eru 19
kennslustofur, þar af sjö almennar kennslustofur, listagreinastofa, raungreinastofa, smíðverkstæði,
þrjár hópvinnustofur, fimm verklegar stofur, núvitundarstofa og kennslustofa fyrir starfsbraut ásamt
kennslueldhúsi. Í skólanum er hátíðarsalur sem einnig er nýttur sem vinnuaðstaða fyrir nemendur. Í
skólanum er bókasafn, aðstaða fyrir nemendafélag skólans, skrifstofur fyrir starfsfólk og tvö
fundarherbergi. 

Mikilvægt er að aðstaða í skólanum endurspegli þau markmið sem unnið er að. Uppbygging og
endurnýjun hefur verið á innviðum skólans frá árinu 2015. Árið 2023 var austur hluti skólans í
brennidepli. Rými sem er yfir 250 m² var breytt í fullbúið smíðaverkstæði. Mikill eftirspurn hefur
verið eftir námi í byggingariðngreinum og skólinn varð að bregðast við því. Það er mikilvægt fyrir
skólann að boðið sé uppá hvetjandi starfsumhverfi sem stuðlar að góðum skólabrag, eykur vellíðan,
áhuga, skuldbindingu til náms og hlýlegt andrúmsloft þar sem nemendur finna sig velkomna og
kennarar njóta sín sem sérfræðingar í leiðsagnarhlutverki sínu. 



Upplýsingagjöf
Kennslukerfið - Inna er upplýsinga- og kennslukerfi skólans sem heldur utan
um alla þætti náms hjá nemendum, m.a. einkunnir, ástundun, námsferil,
stundatöflu, námsáætlanir áfanga ofl. Áhersla er lögð á að bæði nemendur og
kennarar nýti sér allt það sem Inna hefur uppá að bjóða. 

Bókhalds- og innheimtukerfi fjársýslu ríkisins - Skólinn notar bæði Orra
(Oracle) og TBR við umsýslu fjármála skólans. 

Heimasíðan - Stefna heldur utan um vefumsjónarkerfið Moya sem heimasíða
skólans er byggð á. Heimasíðan er mikilvæg upplýsingaveita fyrir skólann. Þar
er að finna allar helstu upplýsingar um skólann.  Þar er m.a. haldið utan um
námskrá skólans sem er í sífelldri endurskoðun. 

Samfélagsmiðlar - Til þess að ná til fleiri einstaklinga sem láta sér málefni
skólans varða eru flestar upplýsingar um starfsemi skólans og viðburði á hans
vegum sett á samfélagsmiðla. Skólinn notar Fésbókina og Instagram. Með því
að halda úti virkum samfélagsmiðlum eykur skólinn sýnileika sinn og styrkir
ímynd hans.  

Gæðahandbókin - gæðakerfi CCQ heldur utan um gæðaskjöl skólans.
Gæðakerfið byggir á ISO 9001 staðlinum sem fjallar m.a. um ábyrgð
stjórnenda, stjórnun auðlinda, uppbyggingu ferla vegna þjónustu, mælingar á
starfsemi og hvernig frávik eru greind svo hægt sé að stuðla að sífelldum
umbótum. Meginþáttur staðalsins snýr að því að hlusta á þarfir viðskiptavina
og laga starfsemina að óskum þeirra eins og mögulegt er. Gæðakerfið nær yfir
meðferð erinda og þjónustu við viðskiptavini, stjórnun og umsýslu
mannauðsmála. Með rekstri gæðakerfis vill skólinn tryggja að kröfur sem til
hans eru gerðar í lögum og reglugerðum séu uppfylltar, sem og væntingar og
þarfir nemenda og starfsfólks. Gæðahandbók skólans má finna á heimasíðu
hans. 

Skjalavistun - Skólinn vistar skjöl sem ekki eru vistuð í gæðahandbókinni í
skjalavistunarkerfi GoPro. Innleiðingu er lokið og er allt nú skjalað samkvæmt
reglum þjóðskjalasafnsins og skjalavistunaráætlun skólans. 



Fjármál
Fjárhagsstaða skólans er slæm og ekki dugðu fjárlögin.  Á árinu
2023 var ársveltan kr. 432,4 milljónir og afkoman kr. -22,9
milljónir. Samkvæmt efnahagsreikningi er hrein eign kr. 10,3
milljónir í árslok og eignir samtals kr. 153,7 milljónir. Starfsemin
fellur undir málefnasvið 20 og málaflokk 1 samkvæmt flokkun í
fjárlögum. Starfsemin á árinu 2023 byggir á heimildum í
fjárlögum og fjáraukalögum fyrir árið 2023.. Fagráðuneytið
framkvæmdi  í janúar 2024, 30 milljóna tilfærslu á safnlið sem
útskýrir neikvæða afkomu stofnunarinnar á árinu 2023 og skýrir
það þessa slæmu stöðu. Rekstrarfé var lækkað um 7% í
ársbyrjun 2024 fyrir árið 2023 án samtals eða samráðs við
þann sem stýrir stofnuninni og án nokkurra haldbærra skýringa. 

Á árinu var haldið áfram með endurbætur á búnaði skólans auk
þess sem komið var upp fullbúnu smíðaverkstæði við skólann. 

Tæknimál
Véla- og tæknibúnaður
Advania heldur utan um rekstur tölvukerfis skólans. Þráðlaus
nettenging fyrir starfsmenn, nemendur og gesti skólans er
aðskilin til að auka öryggi og styrkur tenginga hefur verið
stórbættur síðustu ár. Lagður er metnaður í að vera ávallt með
góðan og vandaðan tækjabúnað. Á hverju ári er einhver
endurnýjun á fartölvum, tengikvíum, tölvuskjáum, skjávörpum og
öðrum tilheyrandi vinnu- og hjálpartækjum.  

Menntaský og Microsoft Office 365
Allt starfsfólk og nemendur skólans eru með aðgang að
Menntaskýi ríkisins og Microsoft Office 365 og Canva. 

„Fjárfesting í þekkingu borgar hæstu vextina.“ – Benjamin Franklin



Umhverfismál

Ýmis samstarfsverkefni

Sjálfbærni og um umhverfismál héldu áfram að vera áberandi árið 2023. Allt er flokkað, vigtað og
skoðað. Innkaupastefna er í sífelldri endurskoðun. Skólinn heldur grænt bókhald og er með öll fimm
grænu skrefin. Umhverfisstefna er virk og skipa umhverfismálin stóran sess í öllu skólastarfi.
  

Mjög farsælt samstarf hefur verið milli skólans og Íþróttabandalags Vestmannaeyja (ÍBV) með
akademíu í knattspyrnu og handknattleik og Golfklúbbs Vestmannaeyja (GV) með akademíu í golfi. 
Framhaldsskólinn í Vestmannaeyjum leggur mikla áherslu á að eiga gott samstarf við innlenda og
erlenda hagsmunaaðila til að bæta þjónustu við nemendur og starfsfólk og stuðla þannig að auknum
og bættum tækifærum til náms. 

Skólinn hefur því í gegnum árin efnt til og tekið þátt í margvíslegum samstarfsverkefnum. 
Vorönnin var annasöm. Farið var í síðustu ferð í Erasmusverkefni sem fjallaði um hæfni 21. aldarinnar.
Þá fór af stað annað metnaðarfullt tveggja ára Erasmusverkefni í samstarfi við Ítalíu og Spán og er
viðfangsefnið vatn. Undirritaður var samningur við systraskóla í Japan. Framtíðarverkefni sem bíður
upp á marga möguleika. Í mars tók nemandi skólans þátt í Íslandsmóti iðn- og verkgreina - Mín
framtíð og stóð sig vel. Og í maí tók stór hópur nemenda þátt í Vörumessu ungra frumkvöðla með
fjölmargar spennandi hugmyndir og voru þau öll skólanum til sóma. 



Stofnun ársins
Sameyki- stéttarfélag stendur að framkvæmd árlegrar könnunar um stofnun
ársins í samstarfi við Gallup og fjármála- og efnahagsráðuneytið. Í
könnuninni er spurningalisti lagður fyrir starfsfólk um 200 stofnanna og það
spurt um innri starfsemi stofnunar sinnar. Markmið könnunarinnar er að veita
stjórnendum tæki til að vinna að útbótum í stjórnun og starfsumhverfi og á
sama tíma að veita aðhald til hagsbóta fyrir starfsfólk, viðskiptavini og aðra
hagsmunaaðila. 
Að þessu sinni hlaut Framhaldsskólinn í Vestmannaeyjum 1. sætið í Stofnun
ársins 2023 í flokknum minni stofnanir. Þetta er í tíunda skiptið sem skólinn
er í hópi efstu stofnanna í könnuninni.  Einkunnin sem starfsmenn skólans
hafa gefið vinnustað sínum undanfarin ár ber vitni um góðan starfsanda,
öflugt samstarf, mikla fagvitund og góða stjórnun vinnustaðarins. 

